
XXIII. ITSAS ESPAZIOEN GAINEKO ESTATUEN BOTEREAK II

1. ITSAS ZABALAREN ERREGIMEN JURIDIKOA

1.1. Itsas zabaleko libertateak

1.2. Estatu-eskuduntzen erabilera itsas zabalean eta libertate erregimenaren mugak
- Esklabuen salerosketa

- Pirateria

- Errekonozimendu edo bisita eskubidea

- Jarraipen edo pertsekuzio eskubidea

- Kutsadura egoera

- Droga trafikoaren arazoa

- Komunikazio edo transmisio arazoa
----------------------------------

1. ITSAS ZABALAREN ERREGIMEN JURIDIKOA
1.1. Itsas zabaleko libertateak

1982ko konbenioak itsas zabala honela definitzen du: Estatu baten zona ekonomiko esklusiboan, lurraldeko itsasoan, barne uretan edota artxipelagoko uretan sartzen ez diren gainontzeko itsas-zatia itsas-zabala izango da. Itsas-zabala askatasun sistema bat bezala eratzen da, inork ez du horren gaineko eskuduntzarik, inongo Estatuk ezin du legitimoki eremu hau bere subiranotasunpean hartu. Hauek izango dira askatasun nagusiak:

* Nabigazio askatasuna

* Arrantza askatasuna

* Itsas-azpian kable eta hodiak jartzeko askatasuna

* Hegaldi askatasuna

* Ikerketa zientifikoak burutzeko askatasuna

* Uharte artifizialak eta nazioarteko komunitateak onarturiko beste egiturak sortzeko askatasuna


Nabigazio askatasuna kostaldeko Estatuei zein kostarik gabekoei dagokie. Gainera, Estatu bakoitzak erabakiko ditu itsasontzi batek bere ikurrina eraman dezan bete beharreko baldintzak. Itsasontzi horietan gertatzen diren arazoak ikurrina horretako Estatuak konpondu beharko ditu (bere eskumenpean geratuko da).


Arrantza askatasunari dagokionez, itsas zabalean ezin da kuotarik ezarri, baina askatasun hau ez da erabatekoa. Baliabideen urritzearen ondorioz eta Estatuen arteko kooperazioaren ondorioz, arlo honetan neurriak hartu dira, eta askatasuna mugatu egin da.

1.2. Estatu-eskuduntzen erabilera itsas zabalean eta libertate erregimenaren mugak

Printzipio nagusia askatasuna da. Hala ere, zenbait iharduera mugatzen dira, askatasun absolutua mugatuz. Iharduera hauek mugatzeko bi arrazoi nagusi ematen dira: Estatu subiranotasunaren edo barne segurtasunaren arriskua, eta nazioarteko komunitateak babestutako interes orokorrak. Honela, debekatutako iharduerak hauek izango dira: esklabuen salerosketa, pirateria, errekonozimendu edo bisita eskubidea, jarraipen edo pertsekuzio eskubidea, kutsadura egoera, droga trafikoa, eta komunikazio edo transmisio ilegalak (azken bi hauek, 1982ko konbenioaz geroztik).

- Esklabuen salerosketa

Askatasun honen muga argia da: nazioarteko komunitatean esklabutza debekatua dago. Beraz, modu honetako merkataritza burutzen duten itsasontziak atxilotu, esklabuak askatu eta trafikanteak epaitzeko eskubidea izango dute Estatuek.

- Pirateria


Pirateriak dakarren eragin juridiko nagusia da barku horrek daraman ikurrina edozein izanda ere, edozein Estatuk atxilotu ahal izango duela itsas zabalean. Atxiloketa egin duen Estatuko autoritate judizialek zehaztuko dute dagokien pena, eta itsasontziaren barruan dauden ondasunen gaineko neurri ezberdinak.

- Errekonozimendu edo bisita eskubidea


Gerra-untzi batek arrazoi sendoak baditu merkatal ontzi baten iharduera legezkontrakoa (pirateria, esklabutza...) dela uste izateko, eskubidea izango du errekonozimendu edo bisita bat egiteko, itsasontzia ikuskatzeko. Errekonozimendua egiten bada eta aurreko egoerarik ez bada ematen, merkatal ontzei indemnizatua izan beharko da sortu zaizkion galerengatik.

- Jarraipen edo pertsekuzio eskubidea


Salbuespen honen arrazoia kostaldeko Estatuen autobabesa da. Kostaldeko Estatuan delitu bat burutu ondoren itsas zabalera ihes egiten duen itsasontziaren kasuan, aukera emango zaio Estatu horri ontziari itsas zabaleraino jarraitzeko. Kasu honetan, ziurtasun motibatua behar da, eta aukera hau bakarrik Estatuko gerra-untzi eta aeronabe militarrei emango zaie.

- Kutsadura egoera

Kostaldeko Estatuei dagokie itsas-zabalean kostaldea edo interes albokideak kaltetu ditzaketen kutsadura mehatxuak aurrezaintzeko, ekiditeko edota gutxitzeko neurriak hartzeko aukera.

- Droga trafikoaren arazoa


Itsas-zuzenbide mailan aurrikusten diren aukerak borondatezko kooperazioan oinarritzen dira. Beraz, indar gehiegirik ez dute. Hala ere, aipatu beharrekoa da 1988an Nazio Batuen Erakundeak ospatutako ituna, Convención de las Naciones Unidas contra el tráfico de estupefacientes y sustancias psicotrópicas. Bertako 17. artikuluan onartzen da Estatuek arrazoizko zioak badituzte beste Estatu baten baderapean doan ontzi bat droga trafikorako erabiltzen dela uste izateko, eskubidea izango dute, barkuaren nazionalitateko Estatuari baimena eskatu ondoren, ontzi hori ikuskatzeko eta beharrezkoak diren neurriak hartzeko.

- Komunikazio edo transmisioen arazoa


Hemen itsas-zabaletik egiten diren emisio piratei buruz ari gara (irrati edo telebista emanaldiak). 1982ko konbenioak baimena ematen die Estatuei itsas-zabaletik egiten diren baimenik gabeko transmisioak mozteko eta pertsona arduradunak epaitegien aurrera eramateko. Eskuduntza izango du transmisioa egin den untziko ikurrinaren Estatuak, transmisioaren instalazioa erregistratua dagoen Estatuak, atxilotuaren naziotasuneko Estatuak, transmisioa jasotzen duen Estatuak, eta transmisioen ondorioz interferentziak jasaten dituzten Estatuek.

